
Lo gett alles gutt

De Rudy war a Gedanke
verdéift, wéi e sech un de
Comptoir gesat huet. Scho
moies fréi hat en déi Ideeén
am Kapp, an en ass se net méi
lassginn, sou wéi e Lidd, wat
ee moies um Radio héiert an
engem dann dee ganzen Dag
noleeft. Emmer rém huet en
déi selwecht puer Zeile misse
matsangen "... my life is full of
romance ...".

Et war deen zweete Bistro
vum Owend, e war um sel-
wechten Tur wéi émmer. Mat
de Joren ass e gelaf wéi eng
gutt geuelegt Maschinn, mat
enger Regelméissegkeet, déi e
mat Momenter selwer er-
schreckt huet.

Hien huet am Biiro ge-
schafft, wou e vill mat Pabeie-
ren ze dinn hat, a wéineg mat
anere Leit. Et war em geleeén,
en hat seng Rou.

No der Premiére war e kuerz
Zait an Eisterraich gewiescht,
wou en ugefaang hat, Ge-
schicht ze studéieren, ma
scho virum zweete Semester
ass en nees heem komm.

En huet sech gefrot, wat aus
em gi war, wann en deemools
net "d’Bengele bei d"Tromm
gehait hatt", wéi e Kolleg et ge-
nannt hat. Ma deemools, an
deem Moment, deemools war
seng Entscheedung richteg.

"Vous prenez encore une
biere?"
"Oui."

Wat ass aus dar Passioun
aus jonke Jore ginn, huet e
sech haut gefrot. Soss, wou en
all Buch verschlong huet, wat
iergendwéi mat Geschicht ze
dinn hat, all Film um Fernseh
gekuckt huet, e Koup Zeitun-
gen abonnéiert hat. Déi Be-
weegungen an déi Verannerun-
gen an der Zait hunn e fas-
zinéiert, wéi grouss Dynastié
sech entwéckelt hunn an hire
Pouvoir ausgebaut hu fir vun
aneren ofgeléist ze ginn, wéi
grouss Krichsharen d"Welt
verannert hunn, fir alleng am
Exil ze stierwen. D'Reliounen
an d"Wandlungen duerch
grouss Ideeén, Intrigen a ge-
heim Plang, Falschspiller a
grouss integer Persounen. Wéi
déi Machteg hir State regéiert
hunn, ouni Récksiicht - a wéi
d"Vollek sech huet missen
upassen a sech gebéit huet bis
et zevill war, grouss Revolu-
tiounen an nees nei Machte-
ger, déi sech hu misse behaap-
ten.

En hat e Faibel fir déi al Ge-
schicht, wou d’Historiker
genau woussten, wéi a firwat
et sou ausgaang ass, "d Histoi-
re contemporaine” louch em
net, do wousst en net, wou et
géif higoen, do war e verluer
am Kuddelmuddel vun den In-
teressen, wee mat weem gutt

war a firwat a fir wéi laang, a
wéi eng Partei aus wéi engem
Grond déi staerkst géif ginn.
De Rudy war e Frénd vu faer-
degen Tatsaachen: "Sou steet
et geschriwwen an sou ass et."
De Rudy war net fir d"Géige-
waart gemat.

En huet eng Schlupp Béier
geholl, an der Zeitung geblie-
dert an zur Fénster erausge-
kuckt.

E wousst nach ganz genee,
firwat en deemools mat der
Schoul opgehal hat. Et war net
wéinst der Geschicht, dem
Léieren oder der Uni: dat war
flott — och déi nei Stat, vu
Mamm a Papp fort ze sinn an
alleng ze liewen. Ma enges
Dags huet en awer seng Wallis
gepaakt, déi puer Saachen, an
ass aus deem miwléierte Stu-
dio an aus der Wunngemein-
schaft erausgaang. En hat
nach émmer d’Gesiicht virun
Aen, an deen éischte Blétz, wéi
hatt him d’Dier opgemat huet:

"Hoy, da bist du ja, komm
doch rein, ich zeig dir gleich
das Zimmer. Ich bin die Tina,
und du?"

Do wousst en, datt e géif
bleiwen an dat Z€émmer do géif
huelen, egal wéi et géif ausge-
sinn. E war am léifste fir
émmer bliwwen, ma owes,
wann en d'Tina a sai Kolleg
niewendrun héieren huet, huet
et em wéi gedoen. Eng Kéier
huet en em seng Léift gestan,
en huet souguer gekrasch do-
bai, oder war kuerz virdrun,
ma hatt wollt en net an den
Aarm huelen. Deen aneren Dag
ass e gaang, ouni Tréinen.

Méttlerweil war et em ge-
long, ze vergiessen an en huet
net méi allzeoft dru geduecht.
Et war eng normal Reaktioun
deemools, et war dat eenzegt,
wat e konnt man, deemools
war et richteg. En héatt sech
kénnen en anert Zémmer si-
chen, ma eigentlech war et em
jo net doréms gaang.

"Encore une biére s’il vous
plait."

D’Rosa huet hien zréckge-
sinn, wéi et um Wee fir op den
Zuch war. E souz um Comptoir
mat engem Glas Béier viru
sech, an hatt huet séier
riichtaus gekuckt, wéi et sai
Bléck gesinn huet kommen.
Hatt ass méi séier gaang,
vlaicht hat et Angscht oder et
huet gehofft, hie géif em no-
kommen. Fir sech huet et ge-
faart, et géif den Zuch verpas-
sen.

Aus den Aewénkel huet de
Rudy gesinn, wéi et bausse
laanscht de Bistro gelaf ass. Et
war hatt, d"’Meedchen, wat am
McDonald's schafft.

De Rudy war scho beim
véierte Mini, wéi hatt endlech
am Zuch souz, ausser Otem. Et

huet un seng Aarbecht ge-
duecht, jo, seng Déscher wa-
ren all eidel a propper,
d"Aschebechere ware gebotzt,
et hat d’Plattoen iwwert den
Dreckskéschten nach ewech-
geraumt an de Kartong an den
Dreckstuten no énne gedréckt,
fir Plaz ze man. Dunn hat et
d’Spraydous mam bloe Méttel
geholl an ass mat der fiichter
Fatz nach eng Kéier iwwer
d’Déscher gefuer an iwwert e
Stull, wou Fritten a Mayon-
naise drop louchen. Am Ufank
huet alles gutt gericht, frésch
a propper, ma no e puer Wo-
che schonn huet sech seng
Zong beim Geroch vum "désin-
fectant” no banne verdréint.
Hatt hat e schlecht Gewéssen
dowéinst, wéi wann et
schlecht géing schaffen, ma
wat d’Cliente méi séier eraus-
gaang sinn, ouni Merci ze so-
en, ouni et mol ze bemierken,
ausser wann et am Wee
stoung, wat hatt émmer man-
ner blot Méttel op déi brong
Déscher gesprétzt huet.

De Rudy huet sech d’Fla-
schen ugekuckt, déi hannert
der Téik am Regal stoungen.
Et war an all Bistro bal dat sel-
wecht, ma awer dann déi
Ennerscheeder, aner Marken,
aner Glieser, eng aner Zort
Béier, eng aner Zort Leit. En
huet dru geduecht, wéi en am
Lycée mat de Kollegen émmer
een huele gaang ass, Béier a
vill Laachen, se hu sech Ge-
schichte gezielt an eppes
énnerholl zesummen, se hunn
iwwert hiert "Zukunft" gefue-
belt, an doriwwer, datt si net
sou géife gi wéi hier Elteren,
dat si aneschters waren.

D’Rosa souz am Zuch an
huet zur Fénster erausgekuckt,
och lo am Wanter, wann et
scho fréi daischter ginn ass. Et
war sou eng Gewunnecht vun

em, schonn als Kand huet hatt
gar zur Fénster erausgekuckt.
Et huet un seng Famill ge-
duecht, un seng Mamm a seng
Geschweéster, u sai Papp, deen
doheem bliwwen ass. Et hat
eng lllustréiert op de Knéie lei-
en, eng mat ville Fotoen a
grousse Buschtawen, et huet
awer net dra gekuckt.

Hien hat grad eng Flasch
Rhum entdeckt, déi en net op
anere Plaze gesinn huet. Et
war e schwaarzt Meedchen
drop gezeechent, wat gelaacht
huet, 1éif. Hie war ee Moment
sou fort, dat en zréck gelaacht
huet, sou dat d’Serveuse
koum:

"Je peux vous servir quel-
que chose? Encore une biére?"

En huet sech e Rhum be-
stallt. En hat nach ni virdru
Rhum gedronk, en huet eng
Schlupp geholl an un d"Meed-
chen aus dem McDonald's ge-
duecht. En hat nach ni e Wuert
mat em geschwat, et war em
weider net opgefall bis elo, vir-
drun, wéi en et gesinn hat an
hatt sech sou séier nees émge-
dréint huet. De Rhum huet
gutt geschmaacht an hien huet
émmer rém op d’Flasch ge-
kuckt, wou d"Meedchen op en-
ger Plage louch, énnert engem
Bam, enger Palm vlaicht.

D’Rosa war méttlerweil am
Zuch entschlof, wat em soss
nach ni geschitt war. Och
wann et midd war, huet et
sech émmer dru ginn, fir
d’Aen op ze behalen. Hatt hat
zevill Angscht fir seng Statioun
ze verpassen. Némmen zwan-
zeg Minutten huet et ge-
braucht, fir zu Arel unzekom-
men, wou et dann de Bus wei-
der geholl huet. Et hat déi Plaz
am McDonald's nach net
laang, hallefdaags just, well
moies ass et an e puer Stéit zu
Arel botze gaang. Hatt huet ge-
dreemt, do am Zuch, hatt wier
nees op senger Insel, zu Santo
Domingo, wou et grouss ginn
ass. Nee, se haten net um Mier
gewunnt, ma no bei der Stad.
Och do ass hatt émmer mam
Bus gefuer oder mam Camion

oder et huet een et matgeholl,
wann et léif mat em war. Hatt
huet gedreemt, et géif do am
Schied sétzen, énnert enger
Palm um Mier, sou wéi beim
Bop, wann se fir de Gebuerts-
dag do waren, Kanner géifen
am Sand spillen a vill Kaméidi
man.

Bemol huet een et un der
Schéller gestouss.

"Nous sommes arrivés a
Arlon!", huet et héieren, ma
réischt wéi et zur Fénster
erausgekuckt huet, huet et ge-
mierkt, dat et geschlof hat an
ass séier opgestan, nach dron-
ken. Virun em stoung deen Har
aus dem Café an huet em zou-
gelaacht, wéi en dat nach ni
gemat hat. Mee nee, et war net
deen, et war en aneren. Hat
huet awer Merci gesot, wéi et
bis e béssen erwacht war an
dunn nach eng Kéier "Merci",
wéi et baussen um Quai
stoung. Et hat nach eng véirel
Stonn mam Bus ze fueren, an
et huet sech, wéi et fir d"zweet
Merci sot, iwwerluecht, wat al-
les hatt kénne geschéien,
vlaicht war et réischt zu Je-
melle oder zu Libramont er-
wacht a wéi war et dann heem
komm, oder et hatt bis op Na-
mur oder souguer bis op
Bréissel weidergeschlof - wou
keen et kannt hatt. A muer
nees fréi opstoen. Hatt huet
frou gelaacht an nach eng
Kéier Merci gesot, vlaicht eng
Kéier zevill ma herno, nom
Kaffi, huet hien him pro-
poséiert, et heemzeféieren an
d’Rosa huet "Jo" gesot, an am
Auto huet et ee Moment laang
nees d’Laache vun de Kanner
aus dem Dram héieren.

Dem Rudy ass et heinsdo
sou virkomm, wéi wann e
réischt um Comptoir, nom Fei-
erowend, géif ufanke mat lie-
wen, lues a lues huet en seng
Aarbecht vergiess, wann en
dann déi éischt puer Glieser
eran hat, konnt e sech virstel-
len, dee Referat, mat deem en
deemools sollt ufanken: Iw-
wert "di Béis an der Geschicht
an hier Auswierkungen op

d"Welt", datt en dee virun der
Klass géing halen amplaz seng
Wallis ze paken, dann ass et
em gutt gaang. En huet sech
nach ee bestallt, huet lo méi
séier gedronk. Vlaicht kéint e
jo an Oweskuere goen oder e
Fernstudium ufanken. En huet
sech heinsdo gefrot, op en e
gudden Historiker gi wéar. E
gudde Beamte war en, ouni
Ambitiounen an eng sécher
Plaz. En huet d’Serveuse ge-
kuckt an dobai un d"Meed-
chen aus dem McDonald's ge-
duecht an dorunner, datt en et
lo awer géif uschwatzen an du
ass em déi Virstellung komm,
dee waakregen Dram, wann
dach e glécklechen Zoufall se
géif zesummeféieren. En huet
sech ausgemoolt, wéi hien als
Held hatt virun enger grousser
Gefor géing retten, wann ier-
gendeen Typ et géif blod
uman oder sou, da géif hee
kommen an et do wegzéien an
se géifen e Kaffi drénke goen
an hatt géif him Merci soen,
souguer eng Telefonsnummer
géif e kréien an se géife sech
zréckgesinn a sech an d’Arem
falen mat verléifte Blécker an
se géife sech késsen a sech
fest drécken. En huet d"Aen
zougemat vu Virfreed an e war
lo sou frou, datt e sech nach e
leschte Rhum bestallt huet an
nach e Béier an en huet och
der Serveuse endlech ge-
laacht, awer némmen aus
Fréndlechkeet, well a Wierk-
lechkeet, jo, well a Wierklech-
keet war e lo ganz no bei him
an e wousst, datt lo alles géif
gutt ginn.

